
ᖁᓛ 1: ᐄᕕᐅᑉ ᖁᕕᐊᒋᓛᖓ 
ᐊᕐᕌᒎᑉ ᐃᓗᐊᓂ

	 ᐄᕕᐅᑉ ᖁᕕᐊᒋᓛᖕᒐ ᐅᑭᐅᖅ ᐊᕐᕌᒍᒥ. 
ᐊᓕᐊᓇᐃᒋᒻᒪᕆᒃᑕᖏᑦ ᓯᕗᓪᓕᖅᐹᒥ 
ᖃᒧᑕᐅᔭᑲᑕᖕᓇᖅᓯᑎᓪᓗᒍ. ᑐᓴᕐᓂᕆᓪᓗᒋᓪᓗ 
ᕿᑭᕐᕋᕐᕙᓗᖏᒃ ᑲᒫᓗᖏᒃ ᑐᑎᓯᔭᕌᖓᑎᒃ ᐊᐳᒻᒥᒃ 
ᑎᓯᔪᒥᒃ. ᐊᓕᐊᓇᐃᒋᓪᓗᓂᒋᓪᓗ ᐱᖅᓯᖅᑎᓪᓗᒍ, 
ᐃᓯᖅᓯᒪᐃᓐᓇᕐᓗᓂ ᐊᑖᑕᑦᓯᐊᖓ ᐅᓂᒃᑳᓕᕌᖓᑦ 
ᑐᓵᓪᓗᓂᐅᒡᓗ ᐊᓄᕆᕐᕙᓗᒃ ᓯᓚᒥ.
	 ᐄᕕᐅᑉ ᖁᕕᐊᒋᓂᖅᐹᖓ 
ᖁᕕᐊᓱᒡᕕᒃᓯᐅᖅᑎᓪᓗᒋᑦ. ᓯᕗᓪᓕᖅᐹᒥ 
ᖁᕕᐊᓱᒡᕕᒃᓯᐅᕐᓂᐊᕋᒥ ᓄᓇᒋᓕᖅᑕᒥᓂ. 
ᐃᓱᒪᕗᖅ ᖁᕕᐊᓱᒡᕕᒃ ᑕᒫᓂ ᐊᔾᔨᒋᓂᐊᕐᒪᖔᒍ 
ᖁᕕᐊᓱᒡᕕᒃᓯᐅᕐᓂᕆᕙᒃᑕᒥᑐᑦ ᓄᓇᒥᓂ.

	 ᐄᕕ ᐱᖃᓐᓇᕆᔭᒃᑯᒥᓄᙵᐅᔪᖅ ᓄᐊᒃᑯᓐᓄᑦ 
ᐊᖅᑯᓵᕆᐊᖅᑐᖅᖢᓂᐅᒃ ᐃᓕᓐᓂᐊᕐᕕᓕᐊᕐᓂᐊᕋᒥᒃ 
ᐊᑕᐅᑦᑎᒃᑯᑦ. ᐱᓱᖃᑎᒌᖏᓐᓇᐅᔭᖅᑐᒃ, ᑭᓯᐊᓂ 
ᓂᒡᓚᓱᓗᐊᕌᖓᑦ ᐋᒃᑲᐅᒐᓗᐊᖅ. ᓄᐊᑉ ᐊᓈᓇᖓᑕ 
ᓄᓇᓯᐅᑎᒃᑯᑦ ᐃᓕᓐᓂᐊᕐᕕᓕᐊᕈᑎᖃᑦᑕᖅᑕᖏᒃ.
	 ᓄᐊᒃᑯᓐᓄᐊᕋᒥ, ᓄᐊᑉ ᐊᑖᑕᖓ 
ᒪᔪᕋᐅᑎᓃᓚᐅᖅᑐᖅ ᐃᒡᓗᖓᑦᑕ ᓯᓚᑖᓂ.

	 “ᐅᓪᓛᒃᑯᑦ, ᐄᕕ!” ᓄᐊᑉ ᐊᑖᑕᖓ ᑐᖅᖢᓚᕗᖅ.
	 “ᐅᓪᓛᒃᑯᑦ! ᖁᕕᐊᓱᒡᕕᒃᓯᐅᑎᓂᒃ 
ᖃᐅᒻᒪᖅᑯᑎᓂᒃ ᐋᖅᑭᒃᓱᐃᒐᕕᑦ?” ᐄᕕ ᐊᐱᕆᕗᖅ.

	 “ᐄ!” ᑲᑉᐳᑎᕙᖏᑦ ᐄᕕᐅᑉ ᑕᑯᓂᐊᕐᒪᒋᑦ 
ᖃᐅᒪᔪᑯᓗᐃᑦ ᑕᖅᓴᖏᑦ ᐊᔾᔨᒌᙱᑦᑐᑦ ᐃᒡᓗᖓᓄᑦ 
ᐊᕙᓗᓯᒪᔪᑦ. ᖃᐅᒻᒪᒃᑎᑦᑎᕗᑦ ᓯᓚᒥᒃ ᑖᖅᑐᒥᒃ, 
ᓂᒡᓚᓱᒃᑐᒥᒃ ᐅᓪᓛᖑᔪᖅ.
	 ᐊᓱᐃᓛᒃ, ᓄᐊ ᐊᓂᕗᖅ.
	 “ᐅᐊ! ᐱᐅᔪᐊᓗᐃᑦ, ᐊᑖᑖᒃ!” ᓄᐊ 
ᐅᖃᖅᐳᖅ. ᑎᔅᓯᑦᑕᒃᐳᖅ ᐄᕕᒧᑦ ᕿᕕᐊᕋᒥ. 
“ᐊᑖᑕᒐ ᓵᓚᒃᓴᓚᐅᖅᑐᖅ ᖁᕕᐊᓱᒡᕕᒃᓯᐅᑎᓂᒃ 
ᖃᐅᒻᒪᖅᑯᑎᖃᑦᑎᐊᓛᖑᓇᓱᐊᖅᑎᓪᓗᒋᑦ ᐊᕐᕌᓂ. 
ᓵᓚᒃᓴᒃᑲᓐᓂᕋᓱᒃᑐᖅ ᑕᒪᑐᒪᓂ ᐊᕐᕌᒍᒥ!”
	 “ᑕᐃᒪᓐᓇᑦᑕᐅᖅ ᐱᓚᐅᕐᒥᔪᒍᑦ ᓄᓇᑦᑎᓐᓂ!” 
ᐄᕕ ᐅᖃᖅᐳᖅ. “ᐃᒡᓗᓕᒫᑲᓴᑦ ᓄᓇᑦᑎᓐᓂ 
ᖃᐅᒻᒪᖅᑯᑎᓕᖅᓱᖅᓯᒪᓚᐅᖅᑐᖅ. ᐱᐅᔪᐊᓘᓚᐅᖅᑐᑦ.”
	 ᓄᐊᑉ ᐊᑖᑕᖓᓄᑦ ᓄᓗᕋᓚᐅᖅᖢᑎᒃ 
ᐃᓕᓐᓂᐊᕐᕕᓕᐊᓯᕗᒃ.
	 “ᖃᓄᒃᑲᓐᓂᑦ ᐱᕙᒃᐱᓯ ᖁᕕᐊᓱᒡᕕᖕᒥ ᑕᕝᕙᓂ?” 
ᐄᕕ ᐊᐱᕆᕗᖅ.
	 “ᖃᓄᕈᓘᔮᓗᒃ!” ᓄᐊ ᑭᐅᕗᖅ. “ᐊᓈᓇᑦᓯᐊᕋ 
ᐃᒍᓇᖅᑐᖅᑎᑦᑎᖃᑦᑕᖅᑐᖅ. ᖁᕕᐊᓱᒡᕕᖕᒥᓗ 
ᐱᙳᐊᖃᑦᑕᖅᑐᒍᑦ ᐱᙳᐊᕐᕕᖕᒥ ᓄᖅᑲᖓᓐᓇᒥ. 
ᐊᓕᐊᓇᐃᓐᓂᖅᐹᖅ ᐃᓕᓐᓂᐊᕐᕕᖕᒥ ᐱᙳᐊᖅᑐᓂᒃ 
ᖁᙱᐊᖅᑎᑦᑎᓂᖅ.”

	 ᐄᕕᐅᑉ ᖃᓪᓗᓂ ᖁᒻᒧᒃᑎᑉᐸᖏᒃ. ᐅᖃᖅᐳᖅ, 
“ᐱᙳᐊᓚᐅᕐᒥᔪᒍᑦᑕᐅᖅ ᖁᙱᐊᖅᑕᐅᓪᓗᑕ 
ᐃᓕᓐᓂᐊᕐᕕᖕᒥ. ᐊᕐᕌᓂ ᐃᓕᓐᓂᐊᖃᑎᒃᑲᓗ 
ᒧᒥᓚᐅᖅᑐᒍᑦ ᖁᙱᐊᖅᑕᐅᓪᓗᑕ. 
ᐊᓕᐊᓇᐃᑦᑐᐊᓘᓚᐅᖅᑐᖅ!”
	 ᐱᓲᔭᖅᑎᓪᓗᒋᒃ, ᐄᕕ ᐃᓱᒪᕗᖅ ᖃᓄᖅ 
ᒧᒥᕐᓂᐊᕐᒪᖔᑕ ᐃᓕᓐᓂᐊᖃᑎᒌᑦ ᖁᕕᐊᓱᒡᕕᖕᒥ 
ᖁᙱᐊᖅᑕᐅᓗᑎᒃ ᑕᒪᑐᒪᓂ ᐊᕐᕌᒎᔪᒥ.

ᖁᓛ 2: ᐅᓂᒃᑳᒥᒃ ᓂᕈᐊᓚᐅᖅᑕ

	 ᐃᓕᓐᓂᐊᕐᕕᖕᒧᐊᕐᒪᑎᒃ, ᐄᕕ ᐅᔾᔨᕈᓱᒃᐳᖅ 
ᐃᓕᓴᐃᔨᖓᑦ, ᔫᓕ ᖁᕕᐊᓱᒡᕕᒃᓯᐅᑎᓂᒃ 
ᑲᔾᔮᕐᓇᖅᓴᐃᔪᕕᓂᐅᓂᖓᓂᒃ. ᓇᐹᖅᑐᑯᓗᒃᑕᖃᖅᖢᓂ 
ᐃᒡᓗᕈᓯᐅᑉ ᑭᒡᓕᖓᑕ ᑎᕆᖅᑯᐊᓂ, ᐊᓕᓚᔪᓂᒃ 
ᐊᐳᑎᙳᐊᓂᒡᓗ ᓂᐱᐅᓯᖅᓱᐃᓐᓂᖅᖢᓂ ᐃᒐᓛᒧᑦ. 
ᐄᕕᐅᑉ ᖁᕕᐊᑦᑕᒍᑎᒋᒃᑲᓐᓂᖅᐹ ᖁᕕᐊᓱᒡᕕᖕᒥ 
ᐱᙳᐊᕐᓂᐊᕐᓂᕆᔭᒥᖕᓂᒃ.
	 “ᐅᓪᓛᒃᑯᑦ, ᐃᓕᓐᓂᐊᖅᑎᑦ,” ᔫᓕ 
ᐅᖃᖅᐳᖅ ᐃᒃᓯᕚᓕᖅᑎᓪᓗᒋᑦ ᐃᓂᒥᖕᓂ. 
“ᐅᓪᓗᒥ ᐅᖃᐅᓯᖃᕐᓂᐊᕋᑦᑕ ᐱᒻᒪᕆᐅᔪᒥᒃ. 
ᓇᓚᐅᑦᑖᕈᓐᓇᖅᐱᓯ ᑭᓲᖕᒪᖔᑦ?”

	 ᑕᒪᕐᒥᑲᓴᑦᑎᐊᖅ ᐃᓵᒃᐳᑦ. 
ᑐᖅᖢᓚᔪᖃᖅᐳᖅ, “ᖁᕕᐊᓱᒡᕕᖕᒥ ᐱᙳᐊᓕᕈᑦᑕ 
ᖁᙱᐊᖅᑕᐅᓂᕆᓂᐊᖅᑕᕗᑦ!”
	 ᔫᓕ ᐅᖃᖅᐳᖅ, “ᓄᐊ, ᐃᓵᒃᓯᒪᔪᑎᑦ. ᖃᓄᖅ 
ᐃᓱᒪᕕᑦ?”
	 “ᖁᕕᐊᓱᒡᕕᖕᒥ ᐱᙳᐊᓕᕈᑦᑕ 
ᖁᙱᐊᖅᑕᐅᓂᕆᓂᐊᖅᑕᕗᑦ,” ᓄᐊ ᐅᖃᕐᒪᑦ, 
ᑕᒪᕐᒥᑦᑎᐊᖅ ᐃᒡᓚᖅᓯᓪᓗᑎᒃ.
	 “ᐄᓛᒃ!” ᔫᓕ ᐅᖃᖅᐳᖅ.
	 ᐄᕕ ᖁᕕᐊᑦᑕᕕᒡᔪᐊᖅᐳᖅ. 
ᐅᑕᖅᑭᔪᓐᓇᐃᓪᓕᕗᖅ ᑕᑯᑎᑦᑎᔪᒪᓗᐊᒧᑦ 
ᒧᒥᒃᑲᐅᓂᕐᒥᓂᒃ.
	 “ᐃᓱᒪᑖᕋᓱᓚᐅᖅᑕ ᓇᓕᐊᖕᓂᒃ ᐅᓂᒃᑳᒥᒃ 
ᐱᓪᓚᑦᑖᙳᐊᕐᓂᐊᕐᒪᖔᑦᑕ ᑕᒪᑐᒪᓂ ᐊᕐᕌᒎᔪᒥ. ᑭᓇ 
ᐃᓱᒪᖃᖅᐸ?” ᔫᓕ ᐊᐱᕆᕗᖅ.
	 ᐄᕕ ᕿᙳᕐᓕᖓᓕᖅᐳᖅ. ᐱᓪᓚᑦᑖᙳᐊᕐᓗᑕ 
ᐅᓂᒃᑳᒥᒃ? ᑕᐃᒪᐃᓕᐅᓚᐅᙱᑦᑐᓪᓕ ᖁᕕᐊᓱᒡᕕᖕᒥ 
ᐱᙳᐊᖅᑎᓪᓗᒋᑦ ᖁᙱᐊᖅᑕᐅᓪᓗᑎᒃ 
ᐃᓕᓐᓂᐊᕐᕕᖓᓐᓂ.
	 ᐊᒥᓱᓂᒃ ᐃᓵᒃᑐᖃᐅᕆᕗᖅ. ᐃᓕᓐᓂᐊᖃᑎᖏᑦ 
ᐅᖃᑲᑕᓕᖅᐳᖅ ᐅᓂᒃᑳᓂᒃ ᐃᓱᒪᒋᔭᒥᓂᒃ.
	 “ᓇᓄᕐᓗᖕᒥᒡᓕᑭᐊᖅ?”
	 “ᑭᕕᐅᕐᒥᒡᓘᓐᓃᑦ!”

	 “ᐊᐱᕆᔪᓐᓇᖅᑕᕗᑦ ᐊᑖᑕᒐ 
ᓇᑦᑎᕆᐅᕐᓂᕕᓂᖓᓂᒃ ᐱᙳᐊᕈᓐᓇᕐᒪᖔᑦᑕ,” 
ᐊᕐᓇᒥᒃ ᐲᓯᒥᒃ ᐊᑎᓕᖕᒥᒃ ᐅᖃᖅᑐᖃᖅᐳᖅ. 
“ᐅᓂᒃᑳᖏᓐᓇᐅᔭᖅᑐᖅ ᑕᐃᔅᓱᒥᖓ!”
	 ᔫᓕ ᐅᖃᖅᐳᖅ, “ᐅᖃᐅᓯᕆᔭᓯ ᐱᐅᔫᑏᓐᓈᓗᐃᑦ! 
ᐱᕙᓪᓕᐊᔪᖁᑎᔅᓯᓐᓂ ᑎᑎᕋᖁᔭᔅᓯ ᐊᑕᐅᓯᕐᒥᒃ 
ᐃᓱᒪᒋᔭᔅᓯᓐᓂᒃ. ᓇᓕᐊᖕᓂᒃ ᐅᓂᒃᑳᒥᒃ 
ᐱᙳᐊᕋᔭᕐᒪᖔᔅᓯ ᖁᕕᐊᓱᒡᕕᖕᒥ ᖁᙱᐊᖅᑕᐅᓗᓯ?”

	 ᐄᕕᐅᑉ ᐱᕙᓪᓕᐊᔪᖁᑎᓂ ᐱᓪᓗᓂᐅᒃ 
ᐊᓕᓚᔪᒃᑲᓐᓂᕐᒥᒡᓗ. ᐊᓕᓚᔪᖅ ᐊᑐᕐᓂᐊᕋᒥᐅᒃ 
ᑕᓕᑎᑦᑎᔾᔪᑎᒋᓗᓂᐅᒃ ᑎᑎᕋᕐᕕᒋᙱᑕᒥᓂᒃ. ᔫᓕᐅᑉ 
ᑕᐃᒪᓐᓇ ᐊᔪᕆᖅᓲᑎᓚᐅᕐᒪᒍ ᐃᑲᔪᕋᓱᒃᖢᓂᐅᒃ. 

ᐄᕕ ᐃᓕᑦᑎᕇᓐᓂᖃᕐᒪᑦ. ᐃᖅᑲᐅᒪᔪᓐᓇᕐᓂᖓ 
ᐊᔾᔨᒋᔭᐅᑦᑎᐊᙱᓐᓂᖃᕐᒪᑦ ᐊᓯᒥᓂᑦ 
ᓄᑕᕋᐅᖃᑎᒥᓂᑦ. ᑕᐃᒪᐃᒻᒪᑦ ᐊᔾᔨᐅᙱᑦᑐᒃᑯᑦ 
ᑭᓯᐊᓂ ᐃᓕᑦᑎᔪᓐᓇᖃᑦᑕᕋᒥ. ᐱᕙᓪᓕᐊᔪᖁᑎᒥᓂ 
ᑎᑎᕋᓕᕌᖓᒥ ᐊᓕᓚᔪᕐᒧᑦ ᐅᓕᒃᓯᒪᕙᒃᑲᒥᐅᒃ 
ᑎᑎᕋᕐᕕᒋᙱᑕᓂ, ᐊᐅᓪᓗᔾᔨᔪᓐᓇᕐᓂᐊᕋᒥ 
ᑎᑎᕋᕋᓱᓕᕈᓂ.
	 ᐄᕕᐅᑉ ᐃᔨᒋᑐᐃᓐᓇᓕᖅᐸᐅᒃ ᐱᕙᓪᓕᐊᔪᖁᑎᓂ. 
ᐊᒥᓱᐊᓗᖕᓂᒃ ᐅᓂᒃᑳᓂᒃ ᖃᐅᔨᒪᔭᖃᐅᖅᐳᖅ. 
ᐊᑖᑕᑦᓯᐊᖓ ᐅᓂᒃᑳᒃᑲᐅᓂᖅᐸᐅᖕᒪᑦ ᓯᓚᕐᔪᐊᓕᒫᒥ! 
ᑭᓯᐊᓂ ᐱᓪᓚᑦᑖᙳᐊᕐᓂᕐᒥᒃ ᐊᓕᐊᓇᐃᒋᔭᖃᙱᓐᓇᒥ. 
ᐃᓛᒡᓗ, ᐱᓪᓚᑦᑖᙳᐊᓚᐅᖅᓯᒪᙱᓐᓇᒥ 
ᐃᓅᓯᓕᒫᕐᒥᓂ! ᐃᓕᓐᓂᐊᕐᕕᖕᒥ 
ᐱᓪᓚᑦᑖᙳᐊᖅᑐᓃᓚᐅᖅᓯᒪᙱᑦᑐᕐᓘᓐᓃᑦ.
	 ᐄᕕ ᐅᓂᒃᑳᕆᐊᒃᓴᖅ ᖁᕕᐊᒋᔭᖃᕋᓗᐊᖅᖢᓂ, 
ᐃᓄᐃᑦ ᓵᖓᓂ ᐅᖃᓪᓚᒋᐊᒃᓴᖅ ᑲᙳᓱᒃᑲᒥ. 
ᐃᖅᑲᐅᒪᔪᓐᓇᑦᑎᐊᙱᓐᓇᒥ, ᐃᓱᒫᓗᖃᑦᑕᖅᐳᖅ 
ᐳᐃᒍᕋᔭᕆᐊᒃᓴᖅ ᐅᖃᕆᐊᖃᖅᑕᒥᓂᒃ ᑲᙳᑦᑎᓪᓗᓂᓗ. 
ᑕᐃᒪᓐᓇ ᒧᒥᕐᓂᖅ ᖁᕕᐊᒋᕙᐅᒃ. ᒧᒥᓕᕈᕕᑦ, 
ᐃᖅᑲᐅᒪᔭᕆᐊᖃᙱᓚᑎᑦ ᐅᖃᕆᐊᖃᖅᑕᕐᓂᒃ!

	 ᔫᓕᐅᑦᑕᐅᖅ ᐊᔪᕆᖅᓲᑎᓚᐅᕐᒥᖕᒪᒍ 
ᑎᑎᕋᐅᔭᕐᓂᕐᒥᒃ ᐃᓱᒪᒋᔭᒥᓂᒃ 
ᑎᑎᕋᐅᓯᕆᙱᖔᕐᓗᒍ. ᐄᕕ ᑎᑎᕋᐅᔭᒃᑳᓘᖕᒪᑦ. 
ᖃᐅᔨᓚᐅᕋᒥ ᑎᑎᕋᐅᔭᖅᑕᒥᓂᒃ ᐃᓚᒍᓂᐅᒃ 
ᑎᑎᕋᖅᑕᓂ ᐃᑲᔪᕐᓂᖃᕐᓂᖓᓂᒃ ᐅᖃᕈᒪᔭᒥᓂᒃ 
ᐃᓱᒪᔪᓐᓇᕐᓂᖅᓴᐅᓂᕐᒥᓂᒃ. ᐊᒥᐊᕈᑎᒥᓂᒃ ᑎᒍᓯᒐᒥ 
ᑎᑎᕋᐅᔭᓕᖅᐳᖅ ᐃᒻᒥᓂᒃ ᒧᒥᙳᐊᖅᖢᓂ.

ᖁᓛ 3: ᐊᒪᖅᑯᑦ ᓄᓈᑦ

	 ᖃᐅᑎᓪᓗᒍ, ᔫᓕᐅᑉ ᐃᓕᓐᓂᐊᖅᑎᓂ ᓇᑎᕋᕐᒧᑦ 
ᐃᖏᖁᕙᐃᑦ. ᐅᖃᖅᐳᖅ, “ᐅᖃᓕᒫᓚᐅᕋᒃᑭᑦ 
ᑎᑎᕋᖅᑕᓯ ᐱᕙᓪᓕᐊᔪᖁᑎᔅᓯᓐᓂᒃ. ᐱᐅᔪᐊᓗᖕᓂᒃ 
ᐱᔪᒥᓇᖅᑐᐊᓗᖕᓂᒃ ᐅᓂᒃᑳᓂᒃ ᑎᑎᕋᓚᐅᕋᔅᓯ!”
	 ᐄᕕ ᐊᒻᒧᑦ ᓇᑎᕋᕐᒧᑦ ᐃᔨᒋᓕᖅᐳᖅ. 
ᑎᑎᕋᓚᐅᙱᓐᓇᒥ ᐃᓱᒪᒋᔭᒥᓂᒃ; 
ᑎᑎᕋᐅᔭᑐᐃᓐᓇᓚᐅᕋᒥ ᐃᒻᒥᓂᒃ ᐅᐃᔾᔮᙳᐊᖅᑐᒥᒃ 
ᒧᒥᖅᑎᕐᔪᐊᖅᑎᑐᑦ. ᐃᓱᒪᕗᖅ ᓱᑰᖅᑕᐅᓂᐊᕋᓱᒋᓪᓗᓂ. 
ᑭᓯᐊᓂ ᔫᓕ ᐅᖃᓪᓚᐃᓐᓇᑐᐃᓐᓇᖅᐳᖅ.
	 “ᐃᓕᓐᓂᐊᖃᑎᒌᓯᒍᑦ ᐱᓪᓚᑦᑖᙳᐊᕐᓂᐊᕋᔅᓯ 
ᐊᖑᓇᓱᒃᑎᙳᐊᓂᒃ ᐊᒪᖅᑯᑦ 
ᓄᓇᖓᓐᓄᙵᐅᙳᐊᕐᓗᓯ,” ᔫᓕ ᐅᖃᖅᐳᖅ. 

ᓄᐊ ᑕᒪᐅᖓᒥᐊᖅ ᑑᕆᐊᙳᐊᖅᐳᖅ. ᐄᕕ 
ᓇᓚᐅᑦᑖᖅᐳᖅ ᑖᔅᓱᒪ ᐃᓱᒪᒋᓐᓂᕐᒪᖔᒍ ᑖᓐᓇ. ᓄᐊ 
ᖁᕕᐊᒋᔭᖃᓚᐅᕐᒪᑦ ᑲᑉᐱᐊᓇᖅᑐᓂᒃ ᐅᓂᒃᑳᓂᒃ.
	 ᔫᓕ ᑲᔪᓯᕗᖅ, “ᐊᒥᓱᓂᒃ ᑭᓇᙳᐊᖅᑕᖃᐅᕐᒪᑦ 
ᑕᕝᕙᓂ ᐅᓂᒃᑳᒥ. ᓈᒻᒪᖕᓂᐊᖅᑐᖅ ᐃᓕᔅᓯᓐᓄᑦ 
ᐱᓪᓚᑦᑖᙳᐊᖅᑕᐅᒋᐊᒃᓴᖅ.”
	 ᐄᕕ ᓯᕘᕋᓕᖅᐳᖅ. ᐃᓱᒫᓗᒃᐳᖅ 
ᑭᓇᐅᙳᐊᖅᑎᑕᐅᓂᐊᕆᐊᒃᓴᖅ 
ᐅᖃᓪᓚᒐᒃᓴᖃᐅᖅᑐᐊᓘᓗᓂ ᐃᖅᑲᐅᒪᒋᐊᖃᖅᑕᒥᓂᒃ.
	 ᔫᓕ ᑐᓐᓂᖅᓴᐃᕗᖅ ᐅᖃᒐᒃᓴᐅᓂᐊᖅᑐᓂᒃ 
ᑕᒪᐃᓐᓄᑦ. ᐄᕕ ᐅᔾᔨᕈᓱᒃᐳᖅ ᑎᑎᕋᖅᓯᒪᔪᖁᑎᖏᑦ 
ᐊᔾᔨᒋᔭᐅᑦᑎᐊᙱᓐᓂᖏᓐᓂᒃ ᓄᐊᑉ ᐱᔭᖏᓐᓂᑦ. 
ᐄᕕᐅᑉ ᐱᔭᖓ ᐃᔾᔪᔪᓂᒃ ᑕᖅᓴᐅᔪᓂᒃ 
ᑎᑎᑯᑖᒃᓯᒪᔪᖃᖅᐳᖅ. ᑕᐃᒪᓐᓇ ᐃᑲᔫᑕᐅᓇᓱᒃᑭᓪᓗᓂ 
ᐃᓕᑦᑎᕇᑦᑑᓂᖓ ᐱᔾᔪᑎᒋᓪᓗᒍ. ᐊᑕᐅᓯᕐᒥᒃ 
ᑎᑎᕋᖅᓯᒪᔪᓂᒃ ᑖᔅᓱᒪ ᐃᓗᐊᓃᑦᑐᓂᑐᐊᖅ 
ᑕᐅᑐᒃᑯᓂ ᐊᐅᓪᓗᔾᔨᔪᓐᓇᕐᓂᖅᓴᐅᓂᐊᕋᒥ. 
ᔫᓕᐅᑉ ᑕᐃᒪᐃᓕᐅᖅᑎᖃᑦᑕᕐᒥᔭᖓ 
ᐃᓕᓐᓂᐊᕈᑎᖏᓐᓂᒃᑕᐅᖅ. ᐃᓕᓐᓂᐊᖃᑎᖏᓐᓂᑦ 
ᐊᐱᖅᓱᖅᑕᐅᖃᑦᑕᓚᐅᖅᓯᒪᔫᒐᓗᐊᖅ 
ᐃᓕᓐᓂᐊᕈᑎᓕᕆᔾᔪᑎᖏᑦ ᖃᓄᐃᒻᒪᑦ 
ᐊᔾᔨᐅᙱᑦᑕᕆᐊᒃᓴᖏᓐᓂᒃ. ᖃᐅᔨᒐᒥᒃ ᐱᓕᕆᐊᖏᑕ 
ᐊᔾᔨᖏᓐᓂᒃ ᐱᓕᕆᖃᑕᐅᖃᑦᑕᕐᓂᖓᓂᒃ, ᑭᓯᐊᓂ 
ᐊᔾᔨᐅᙱᑦᑐᒃᑯᑦ, ᐊᐱᖅᓱᖅᑕᐅᕙᒍᓐᓃᓚᐅᖅᓯᒪᕗᖅ.

	 “ᓄᐊ,” ᐄᕕ ᐃᓯᔾᔪᒃᐳᖅ, “ᖃᔅᓯᓂᒃ 
ᐅᐸᒃᑐᖃᓲᖑᕙ ᖁᕕᐊᓱᒡᕕᖕᒥ ᐱᙳᐊᖅᑐᓂᒃ 
ᖁᙱᐊᕆᐊᖅᑐᕐᓂᐊᖅᑐᓂᒃ?”
	 “ᓄᓇᖅᑲᑎᒌᓕᒫᕌᓗᐃᑦ!” ᓄᐊ ᐃᓯᔾᔪᒃᖢᓂ 
ᑭᐅᕗᖅ ᖁᕕᐊᑦᑕᒃᖢᓂ. “ᐱᕕᒡᔪᐊᖑᒋᔭᐅᖕᒪᑦ!”
	 ᐄᕕ ᑕᐃᒪᓐᓇ ᑐᓴᕈᒪᖅᑲᐅᙱᑦᑑᒐᓗᐊᖅ. 
ᓄᓇᖅᑲᑎᒌᓕᒫᕌᓗᐃᑦ ᓵᖓᓂ 
ᐱᓪᓚᒃᑖᙳᐊᕈᓐᓇᕋᔭᙱᓐᓇᒥ!

	 ᔫᓕ ᐅᖃᖅᐳᖅ, “ᐅᖃᓕᒫᓚᐅᕐᓚᕗᑦ 
ᐊᑕᐅᑦᑎᒃᑯᑦ ᑖᓐᓇ ᐱᓪᓚᑦᑖᙳᐊᒐᒃᓴᖅ. ᑭᐊ 
ᐅᖃᓕᒫᕈᒪᕙᐅᒃ ᐃᓐᓇᐅᓂᖅᓴᖅ ᐊᖑᓇᓱᒃᑎᙳᐊᖅ?”
	 ᐊᓱᐃᓛᒃ, ᑭᓇᒃᑯᙳᐊᓕᒫᑦ ᐃᓄᒃᑖᖅᑐᖅᐳᑦ. 
ᐄᕙ ᐃᓵᓚᐅᙲᓐᓇᖅᐳᖅ. ᐅᖃᓕᒫᕈᒪᓲᖑᙱᓐᓇᒥ 
ᓂᐱᖃᕐᓗᓂ ᐃᓄᐃᑦ ᓵᖓᓂ. ᐃᓕᓐᓂᐊᖅᑎᑦ 
ᐃᓵᖅᑲᐅᙱᑦᑐᑦ ᑭᓇᙳᐊᖑᔪᒪᓗᑎᒃ 
ᐅᖃᓕᒫᕆᐊᖃᓕᖅᖢᑎᒃ ᐊᑕᐅᑦᑎᒃᑯᑦ 
ᐊᒪᕈᙳᐊᖑᓗᑎᒃ, ᐅᓂᒃᑳᒥ ᐊᒪᖅᑯᑦ ᐅᖃᓪᓚᓕᕌᖓᑕ 
ᐊᑕᐅᑦᑎᒃᑯᑦ. ᐃᒪᓐᓇ ᑐᑭᓕᒃ ᐅᖃᓕᒫᕐᓗᑎᒃ 
ᐊᑕᐅᑦᑎᒃᑯᑦ. ᐃᒻᒪᖄ ᐅᔾᔨᕆᔭᐅᔾᔮᙱᓚᖅ ᐄᕕ 
ᐅᖃᓕᒫᙱᒃᑲᓗᐊᖅᐸᑦ.

ᖁᓛ 4: ᐊᒪᖅᑯᑦ 
ᐊᑕᐅᑦᑎᒃᑰᕐᓂᖏᑦ

	 ᐄᕕ ᐊᖏᕐᕋᕋᒥ ᐅᓪᓗᕈᒻᒥᑕᕐᓇᒥ, ᐃᒃᓯᕙᐅᑕᕐᒧᑦ 
ᖃᓱᑦᑎᐊᖅᖢᓂ ᐃᖏᑉᐳᖅ ᓂᕿᓕᐅᕐᕕᖕᒥ. 
ᐊᓈᓇᖓᑕ ᐃᑭᐊᕐᒥᓕᓕᐅᕈᑎᕚ ᓂᕆᓂᐊᖅᑕᖓᓂᒃ, 
ᐊᑖᑕᑦᓯᐊᖓᓗ ᓈᓚᐅᑎᒥᒃ ᓈᓚᒃᐳᖅ ᐳᓛᕐᕕᖕᒥ.
	 “ᐃᓕᓐᓂᐊᕐᕕᖕᒥ ᖃᓄᐃᖅᑲᐅᕙ ᐅᓪᓛᖅ, 
ᐸᓂᒃ?” ᐊᓈᓇᖓ ᐊᐱᕆᕗᖅ.
	 “ᖃᓄᐃᖅᑲᐅᙱᑦᑐᖅ,” ᐄᕕ 
ᐅᖃᖅᐳᖅ. “ᐅᓂᒃᑳᕐᒥᒃ ᓂᕈᐊᖅᖠᖅᑲᐅᕗᒍᑦ 
ᐱᙳᐊᕐᓂᐊᖅᑕᑦᑎᓐᓂᒃ ᖁᕕᐊᓱᒡᕕᖕᒥ 
ᖁᙱᐊᖅᑕᐅᓕᕈᑦᑕ.”
	 “ᖁᕕᐊᑦᑕᒍᑎᒋᓯᒪᖅᑰᔨᙱᑕᑦ,” ᐊᓈᓇᖓ 
ᐅᖃᖅᐳᖅ.

	 “ᐃᓛᒃ, ᐱᙳᐊᕈᒪᑦᑎᐊᙱᑕᕋ.”
	 “ᕼᐊᐃ? ᖃᓄᐃᒻᒪᑦ ᐱᙳᐊᕈᒪᙱᓚᑎᑦ?” 
ᐊᑖᑕᑦᓯᐊᖓ ᐊᐱᕆᕗᖅ, ᓂᐱᑭᒡᓕᒋᐊᖅᖢᓂᐅᒃ 
ᓈᓚᐅᑎ. “ᐊᓈᓇᕕᑦ ᑕᑯᑎᓚᐅᖅᓯᒪᖕᒫᖓ ᑕᕐᕆᔭᒐᕐᒥᒃ 
ᐊᕐᕌᓂ ᐱᙳᐊᖃᑕᐅᑎᓪᓗᑎᑦ ᖁᙱᐊᖅᑕᐅᑎᓪᓗᓯ. 
ᐊᓕᐊᓇᐃᒋᖅᑰᔨᑦᑎᐊᓚᐅᖅᑕᑦ!”
	 ᐄᕕ ᓇᖅᓯᒃᐳᖅ. “ᐄᓛᒃ, ᑭᓯᐊᓂ 
ᐊᕐᕌᓂ ᒧᒥᕈᓐᓇᓚᐅᕋᒪ. ᑕᒪᑐᒪᓂ ᐊᕐᕌᒎᔪᒥ 
ᐱᓪᓚᑦᑖᙳᐊᕐᓂᐊᕋᑦᑕ. ᐃᖅᑲᐅᒪᔭᕆᐊᖃᕐᓂᐊᕋᒪ 
ᐅᖃᕆᐊᖃᖅᑕᓐᓂᒃ ᐃᓄᓕᒫᕌᓗᐃᑦ ᓵᖓᓂ. 
ᐃᓕᓐᓂᐊᕐᕕᒋᓚᐅᖅᑕᓐᓂᓕ, ᓄᑕᖅᑲᑦ ᐊᖏᓂᖅᓴᑐᐊᑦ 
ᐅᖃᓪᓚᒍᓐᓇᓚᐅᕐᒪᑕ ᐃᓄᐃᑦ ᓵᖓᓂ!”
	 ᐊᑖᑕᑦᓯᐊᖓ ᑖᔅᓱᒥᖓ ᐃᓱᒪᓚᐅᑲᒃᖢᓂ 
ᐃᖏᑦᑕᖅᑐᖅᐳᖅ ᐄᕕᐅᑉ ᓴᓂᑦᑎᐊᖓᓄᑦ ᑭᐳᒥ. 
ᐅᖃᖅᐳᖅ, “ᐃᓱᒪᔪᖓ ᐊᖏᓂᖅᓴᐅᓕᕋᕕᑦᑕᐅᖅ 
ᒫᓐᓇ.”
	 “ᐊᖏᓂᖅᓴᐅᓕᕐᓂᖅ ᑐᑭᖃᖅᐸᑦ 
ᐱᓪᓚᑦᑖᙳᐊᖃᑕᐅᔪᓐᓇᖅᓯᓂᕐᒥᒃ, 
ᐊᖏᓂᖅᓴᐅᔪᒪᙱᑦᑐᖓ!” ᐄᕕ ᓂᐱᖅᑯᖅᑐᓪᓗᓂ 
ᐅᖃᖅᐳᖅ.
	 ᐊᑖᑕᑦᓯᐊᖓ ᑎᔅᓯᑦᑕᒃᐳᖅ. “ᖃᓄᑐᐃᓐᓇᖅ 
ᐱᔪᓐᓇᕋᔭᕈᕕᑦ ᖁᕕᐊᓱᒡᕕᖕᒥ ᐱᙳᐊᕐᓇᒥ, 
ᖃᓄᐃᓕᐅᕋᔭᖅᐱᑦ?” ᐊᐱᕆᕗᖅ.

	 “ᒧᒥᕋᔭᖅᑐᖓ,” ᐄᕕ ᐅᖃᖅᐳᖅ. 
“ᒧᒥᖃᑎᖃᕆᐊᒃᓴᖅ ᐱᖃᓐᓇᕆᔭᓐᓂᒃ 
ᐊᓕᐊᓇᐃᒋᔭᖃᖅᑐᖓ. ᐃᖅᑲᐅᒪᔪᓐᓇᕐᓂᖅᓴᕆᔭᒃᑲ 
ᒧᒥᕐᓗᓂ ᖃᓄᐃᓕᐅᕆᐊᖃᖅᑕᒃᑲ ᐅᖃᕆᐊᖃᖅᑕᓐᓂᑦ 
ᓂᐱᖅᑯᖅᑐᓗᖓ.”
	 “ᔫᓕᓕᑭᐊᖅ ᐊᐱᕆᓗᒍ 
ᐅᓪᓗᕈᒻᒥᑕᕐᓇᐅᕌᓂᒃᐸᑦ ᒧᒥᕈᓐᓇᕋᔭᕐᒪᖔᖅᐱᑦᑕᐅᖅ?” 
ᐊᓈᓇᖓ ᐅᖃᖅᐳᖅ.
	 “ᐃᓱᒪᑦᑎᐊᖅᐳᑎᑦ,” ᐊᑖᑕᑦᓯᐊᖓ 
ᐅᖃᖅᐳᖅ. “ᐃᒻᒪᖄ ᐃᓕᓐᓂᐊᖅᑎᑦᑐᓐᓇᕋᔭᖅᑕᑎᑦ 
ᐃᓕᓐᓂᐊᖃᑎᑎᑦ ᒧᒥᕐᓂᕐᒥᒃ ᖃᐅᔨᒪᔭᕐᓂᒃ.”
	 ᐊᓈᓇᖓ ᐅᖃᖅᐳᖅ, “ᑕᐃᒪᐃᓕᐅᕈᕕᑦ, 
ᑲᙳᓱᙱᑦᑎᐊᕐᓗᑎᑦ ᐅᖃᕆᐊᖃᖅᑕᑎᑦ 
ᐅᖃᕋᔭᖅᑕᑎᑦ ᐃᓄᐃᑦ ᓵᖓᓂ. ᑕᑯᑎᓐᓇᔭᖅᑕᑎᑦ 
ᐃᓄᓕᒫᑦ ᖃᓄᖅ ᒧᒥᒃᑲᐅᑎᒋᖕᒪᖔᖅᐱᑦ!”
	 “ᐊᓕᐊᓇᐃᓐᓇᔭᓪᓚᕆᒃᑐᖅ,” ᐄᕕ ᐅᖃᖅᐳᖅ, 
ᑕᐅᑐᙳᐊᖅᖢᓂ ᒧᒥᖃᑎᖃᖅᖢᓂ ᐃᓕᓐᓂᐊᖃᑎᒥᓂᒃ.
	 ᐄᕕ ᐃᓕᓐᓂᐊᕐᕕᖕᒧᑦ ᐅᑎᕋᒥ 
ᐅᓪᓗᕈᒻᒥᑕᕐᓇᐅᕌᓂᒃᑎᓪᓗᒍ, ᐃᓕᓐᓂᐊᕐᕕᐊᕈᓯᕐᒧᑦ 
ᐅᓪᓚᒃᖢᓂ ᐃᓯᕋᒥ ᔫᓕᒥᒃ ᑕᑯᕗᖅ.
	 “ᔫᓕ, ᐃᓱᒪᒋᔭᖃᖅᑐᖓ ᖁᕕᐊᓱᒡᕕᖕᒥ 
ᐱᔪᓐᓇᖅᑕᑦᑎᓐᓂᒃ ᖁᙱᐊᖅᑕᐅᓕᕈᑦᑕ!” ᐅᖃᖅᐳᖅ.
	 “ᑭᓱᒥᒃ?” ᔫᓕ ᐊᐱᕆᕗᖅ.

	 “ᐃᓛᒃ, ᐃᒻᒪᖄ ᒧᒥᕈᓐᓇᕋᔭᖅᐳᖓ 
ᐱᓪᓚᑦᑖᙳᐊᕌᓂᒃᑯᑦᑕ,” ᐄᕕ ᐃᓱᒪᓕᐅᕆᕗᖅ, 
ᑲᐃᕙᖦᖢᓂᓗ ᔫᓕᒧᑦ ᑕᑯᖅᑯᑎᓪᓗᓂ. “ᒧᒥᒃᑳᓘᔪᖓ.” 
ᐅᖃᖅᐳᖅ ᑎᔅᓯᑦᑕᒃᖢᓂ.

	 ᔫᓕ ᐃᓱᒪᒃᓴᖅᓯᐅᓚᐅᑲᒃᐳᖅ. 
“ᒧᒥᒃᑳᓘᓇᓱᒋᑦᑎᐊᖅᑕᒋᑦ, ᐄᕕ,” ᐅᖃᓯᒋᐊᖅᐳᖅ. 
“ᑭᓯᐊᓂ ᐊᑲᐅᓇᔭᙱᑦᑐᖅ ᐃᓕᓐᓂᐊᖃᑎᖕᓄᑦ 
ᒧᒥᖅᑐᑑᒍᕕᑦ ᑕᐃᒃᑯᐊ ᐃᓚᐅᑎᓐᓇᒋᒃ.”
	 ᐄᕕ ᕿᙳᕐᓕᒃᐳᖅ, ᑭᓯᐊᓂ ᑐᑭᓯᕗᖅ 
ᔫᓕᐅᑉ ᓱᓕᓂᖓᓂᒃ. ᐃᖅᑲᐃᕗᖅ ᐊᑖᑕᑦᓯᐊᖓᑕ 
ᐅᓂᒃᑲᐅᑎᓚᐅᖅᓯᒪᖕᒪᒍ ᐊᒪᖅᑯᓂᒃ ᐅᓄᖅᑐᓂᒃ 
ᑕᑯᓚᐅᖅᓯᒪᓂᕐᒥᓂᒃ ᐸᖓᓕᒃᑐᓂᒃ ᓄᓇᒃᑯᑦ 

ᓇᐹᖅᑐᖃᙱᑦᑐᒃᑯᑦ ᐊᖑᓇᓱᒋᐊᖅᓯᒪᑎᓪᓗᒍ. 
“ᐸᖓᓕᓚᐅᖅᓯᒪᔪᑦ ᐊᓄᕆᑐᑦ,” ᐊᑖᑕᑦᓯᐊᖓ 
ᐅᖃᖅᐳᖅ. “ᐊᐅᓚᓂᖃᑦᑎᐊᒃᑳᓗᐃᑦ ᑕᐃᒃᑯᐊ ᐆᒪᔪᑦ.”
	 “ᓲᕐᓕ ᐊᒪᖅᑯᑦ ᐊᑕᐅᑦᑎᒃᑯᑦ ᓂᓪᓕᕆᐊᓖᑦ 
ᒧᒥᖃᑎᒌᒃᐸᑕ?” ᐄᕕ ᐊᐱᕆᕗᖅ.
	 “ᑕᕝᕙᒻᒪᕆᐊᓗᒃ ᐃᓱᒪᑦᑎᐊᖅᐳᑎᑦ,” ᔫᓕ 
ᐅᖃᖅᐳᖅ.
	 ᐄᕕ ᖁᖓᕕᒡᔪᐊᓕᖅᐳᖅ. ᓯᕘᕋᔪᓐᓃᑳᓪᓚᒃᐳᖅ 
ᖁᕕᐊᓱᒡᕕᖕᒥ ᐱᙳᐊᕐᓂᐅᓂᐊᖅᑐᒥᒃ 
ᖁᙱᐊᖅᑕᐅᓗᑎᒃ.

ᖁᓛ 5: ᐊᔪᕈᓐᓃᖅᓴᕐᓂᖅ, 
ᐊᔪᕈᓐᓃᖅᓴᕐᓂᖅ, ᐊᔪᕈᓐᓃᖅᓴᕐᓂᖅ

	 ᐄᕕᐅᑉ ᐃᓕᓐᓂᐊᕐᕕᖓᓂ 
ᐊᔪᕈᓐᓃᖅᓴᐅᔭᐃᓐᓇᖅᐳᑦ ᖁᕕᐊᓱᒡᕕᖕᒥ 
ᖁᙱᐊᖅᑕᐅᓂᒃᓴᒧᑦ ᐱᓇᓱᐊᕈᓯᒐᓴᖕᓄᑦ. ᐄᕕ 
ᐱᓱᒃᖢᓂ ᐃᓕᓐᓂᐊᕐᕕᐅᑉ ᓱᓪᓗᑯᑖᖓᒍᑦ, ᑐᓵᕗᖅ 
ᐊᖏᓂᖅᓴᓂᒃ ᓄᑕᖅᑲᓂᒃ ᑯᑭᑦᑕᐹᕆᐅᖅᓴᖅᑐᓂᒃ 
ᓱᐴᒐᕆᐅᖅᓴᖅᑐᓂᒡᓗ. ᑐᓵᕗᖅ ᒥᑭᓐᓂᖅᓴᓂᒃ 
ᓄᑕᖅᑲᓂᒃ ᐃᙱᖅᑐᓂᒃ. ᑐᓴᕆᕗᖅ ᐊᓯᖏᓐᓂᒃ 
ᐱᓪᓚᑦᑖᙳᐊᕆᐅᖅᓴᖅᑐᓂᒃᑕᐅᖅ.
	 ᐄᕕ ᖁᕕᐊᑦᑕᒃᐳᖅ ᑕᑯᒐᒥ ᐱᙳᐊᖅᑐᓂᒃ, 
ᑭᓯᐊᓂ ᐃᓕᓐᓂᐊᖃᑎᖏᑦ ᐊᔪᕈᓐᓃᖅᓴᓕᕌᖓᑕ, 
ᓯᕘᕋᕈᔪᐃᓐᓇᐅᔭᖅᐳᖅ ᐱᑦᑎᐊᙱᓐᓇᓱᒋᓪᓗᓂ. ᐄᕕ 
ᐅᖃᓕᒫᕋᓱᓕᕌᖓᒥ ᐅᖃᕆᐊᖃᖅᑕᒥᓂᒃ, ᑎᑎᖅᑲᑦ 

ᖃᓄᕈᓘᔮᓕᖅᐸᖕᒪᑕ ᑐᑭᖃᕈᓐᓃᑦᑎᐊᖅᖢᑎᒃ 
ᐃᓱᒪᖓᓂ. ᐊᒃᓱᕈᐊᓗᒃᑲᓗᐊᖅᖢᓂ ᐱᓇᔪᓕᕌᖓᒥ, 
ᐊᓯᖏᓐᓂᒃ ᑎᑎᖅᑲᓂᒃ ᐅᓚᕕᑕᐅᒑᖓᒥ 
ᓇᓗᓕᖃᑦᑕᖅᐳᖅ.
	 ᓴᐱᓕᓕᕌᖓᒥ, ᐃᓱᒪᒋᓇᓱᓕᖃᑦᑕᖅᐹ 
ᐊᒪᕈᙳᐊᑦ ᐊᑕᐅᑦᑎᒃᑯᑦ ᐅᖃᓪᓚᖕᓂᐊᖅᑐᑦ 
ᒧᒥᕐᓂᕆᓂᐊᖅᑕᖓᑦ. ᔫᓕᐅᑉ ᑕᑯᔭᐅᑎᓚᐅᖅᐸᐅᒃ 
ᐄᕕ ᐊᒪᕈᙳᐊᑦ ᐊᑕᐅᑦᑎᒃᑰᕐᓂᐊᖅᑐᑦ 
ᖃᓄᖅ ᒧᒥᕆᐊᖃᕐᓂᐊᕐᒪᖔᑕ. ᒧᒥᕐᓂᐅᑉ 
ᓴᙱᒃᑎᑉᐹᓪᓕᖅᑎᑉᐹ ᓇᓗᖅᑯᑎᔪᓐᓃᖅᖢᓂᓗ, 
ᓲᕐᓗ ᐊᒪᖅᑯᑐᑦ. ᑖᔅᓱᒥᖓ ᐃᒃᐱᖕᓂᐊᓂᕐᒥᒃ 
ᐃᖅᑲᐅᒪᓇᓱᒃᐸᒃᐳᖅ ᐅᖃᓕᒫᕆᐊᖃᓕᕌᖓᒥ 
ᐅᖃᕆᐊᖃᖅᑕᒥᓂᒃ.
	 ᐃᓕᓐᓂᐊᖃᑎᖓᑦᑕᐅᖅ ᐲᓯ 
ᐊᒪᕈᙳᐊᖑᖃᑕᐅᕗᖅ. “ᐄᕕ, ᐊᓕᐊᓇᐃᑦ 
ᐊᐱᕆᓚᐅᕋᕕᑦ ᒧᒥᕈᓐᓇᕆᐊᒃᓴᑦᑎᓐᓂᒃ,” ᐅᖃᖅᐳᖅ 
ᐊᔪᕈᓐᓃᖅᓵᓂᒃᑎᓪᓗᒋᑦ ᐱᔭᕆᐊᖃᖅᑕᒥᖕᓂᒃ. 
“ᒧᒥᖅᖢᓂ ᐊᓕᐊᓇᐃᒋᔮᓗᒐ!”
	 “ᐅᕙᖓᓗ!” ᐄᕕ ᐅᖃᖅᐳᖅ.
	 ᖃᐅᔨᒪᕕᑦ ᒧᒥᕆᐅᓴᕐᓂᖅᑕᖃᖃᑦᑕᖅᑐᖅ 
ᖁᑦᑎᖕᓂᖅᓴᑦ ᐃᓕᓐᓂᐊᕐᕕᖓᓂ ᐱᓇᓱᐊᕈᓯᑕᒫᑦ?” 
ᐲᓯ ᐊᐱᕆᕗᖅ.
	 “ᓱᓕᕕᑦ?” ᐄᕕ ᒧᒥᕆᐅᖅᓴᔪᒪᐃᓐᓇᐅᔭᕋᓗᐊᕋᒥ.

	 “ᐄ!” ᐊᖓᔪᒐ ᐃᓕᓐᓂᐊᖅᑎᑦᑎᖃᑦᑕᕐᒪᑦ. 
ᐅᕙᓐᓂᒃ ᐱᖃᑎᖃᕈᒪᕕᑦ ᑕᐃᑯᙵᐅᓕᕈᒪ 
ᖃᑯᒍᑐᐃᓐᓇᖅ?”
	 ᐄᕕ ᑎᔅᓯᑦᑕᒃᐳᖅ ᐲᓯᒧᑦ. “ᐊᑏ!” 
ᒧᒥᕈᓐᓇᕐᓂᕐᒥᓄᑦ ᐄᕕ ᐱᖃᓐᓇᕆᔭᖅᑖᒻᒪᕆᓕᖅᐳᖅ.
	 ᐲᓯ ᐄᕕᐅᑉ ᖃᓂᒋᔭᖓᓄᑦ ᐃᖏᖃᑦᑕᓕᖅᐳᖅ 
ᐊᔪᕈᓐᓃᖅᓴᓕᕌᖓᑕ ᐅᖃᕆᐊᖃᖅᑕᖏᓐᓂᒃ. 
ᐅᖃᖅᐳᖅ, “ᐊᑕᐅᑦᑎᒃᑯᑦ ᐅᖃᓕᒫᕐᓘᒃ? ᐅᕝᕙ, 
ᒪᓕᒍᓐᓇᕐᓂᖅᓴᐅᕙᑐᖓ ᐅᖃᓕᒫᖅᐸᓪᓕᐊᔭᕗᑦ 
ᑕᑯᒃᓴᐅᔪᑑᑎᖦᖢᒋᑦ.” ᐲᓯ ᐆᔭᐅᔭᕐᒥᒃ ᐊᓕᓚᔪᕐᒥᒃ 
ᑎᒍᓯᒐᒥ ᑎᑎᖅᑲᑦ ᖄᖓᓄᐊᖅᖢᓂᐅᒃ ᐃᓚᐃᓐᓇᖓ 
ᑕᑯᒃᓴᐅᓕᖅᖢᓂ. ᐄᕕ ᑕᐃᒪᓐᓇᑦᑎᐊᖅ ᐱᕙᒃᑐᖅ 
ᐱᓕᕆᐊᒃᓴᒥᓂᒃ!
	 “ᖁᔭᓐᓇᒦᒃ, ᐲᓯ,” ᐄᕕ ᐅᖃᖅᐳᖅ. 
ᓱᒃᑲᐃᖦᖢᑎᒃ ᐅᖃᓕᒫᓕᖅᐳᒃ ᑎᑎᖅᑲᓂᒃ 
ᐊᑕᐅᑦᑎᒃᑯᑦ ᓂᐱᖃᖅᖢᑎᒃ. ᐄᕕᐅᑉ ᐊᑲᐅᒋᓂᖅᓴᐅᕚ 
ᑕᐃᒪᓐᓇ ᐅᖃᓕᒫᖅᖢᓂ ᑎᑎᖅᑲᓂᒃ. 
ᐊᓕᐊᓇᐃᒻᒥᔪᖅ ᐱᖃᓐᓇᕆᔭᖃᖅᖢᓂ ᑐᑭᓯᐊᔪᒥᒃ 
ᐊᔾᔨᒋᔭᐅᑦᑎᐊᙱᑦᑐᒥᒃ ᐃᓕᑦᑎᕙᖕᓂᖓᓂᒃ.
	 ᐊᔪᕈᓐᓃᖅᓴᑲᑕᐃᓐᓇᐅᔭᓕᖅᐳᒃ. 
ᐃᓕᓐᓂᐊᖃᑎᒌᓕᒫᑦ ᐊᔪᕈᓐᓃᖅᓴᖅᐳᑦ 
ᐃᓕᓐᓂᐊᕐᕕᖕᒥ. ᓄᐊ, ᐲᓯᓗ ᐊᒻᒪ ᐄᕕ 
ᐊᔪᕈᓐᓂᖅᓴᖃᑎᒌᒃᐳᑦ ᐄᕕᐅᑉ ᐊᖏᕐᕋᖓᓂ. ᓄᐊ 
ᐃᓄᙳᐊᓪᓗᐊᑕᑦ ᐃᓚᖓᓐᓂᒃ ᐱᙳᐊᖅᑎᐅᕗᖅ. 
ᐅᖃᕆᐊᖃᖅᑕᓂ ᐊᔪᕈᓐᓃᖅᓴᖅᐸᖏᑦ, 

ᐲᓯᒃᑯᒃ ᐄᕕᒃᑯᒃ ᐊᔪᕈᓐᓃᖅᓴᖅᐳᒃ ᐊᒪᕈᙳᐊᑦ 
ᐅᖃᕆᐊᖃᖅᑕᖏᓐᓂᒃ. ᐄᕕᐅᑉ ᐊᓈᓇᖓᑕ 
ᐅᖃᓕᒫᖅᖢᓂᒋᑦ ᐊᓯᙳᐊᓕᒫᖏᑦ.

	 ᐄᕕ ᐃᕿᐊᙳᐃᖅᓯᕈᒪᓕᕌᖓᑦ ᐅᖃᓕᒫᕐᓂᕐᒥᒃ 
ᐅᖃᕆᐊᖃᖅᑕᖏᓐᓂᒃ, ᐊᒪᕈᙳᐊᖑᓪᓗᑎᒃ 
ᒧᒥᓕᖅᐸᒃᖢᑎᒃ. ᐊᔪᕈᓐᓃᖅᓴᙳᕌᖓᒥᒃ, ᓂᐱᒥᒃ 
ᐃᓕᓯᓪᓗᑎᒃ ᑐᓴᕐᓈᓕᖅᐸᒃᖢᑎᒃ ᒧᒥᓯᕙᒃᖢᑎᒡᓗ 
ᖃᓄᑐᐃᓐᓇᖅ ᐃᓱᒪᒋᔭᒥᓂᒃ.
	 ᐃᓛᓐᓂᒃᑯᑦ ᐄᕕᐅᑉ ᐊᓈᓇᖓ ᐊᑖᑕᑦᓯᐊᖓᓗ 
ᐃᓚᐅᓕᖅᐸᒃᖢᑎᒃ!

ᖁᓛ 6: ᖁᕕᐊᓱᒡᕕᖕᒥ 
ᐱᙳᐊᖅᖢᑎᒃ ᖁᙱᐊᖅᑕᐅᓂᖅ

	 ᖁᕕᐊᓱᒡᕕᖕᒥ ᐱᙳᐊᖅᖢᑎᒃ ᖁᙱᐊᖅᑕᐅᓂᖅ 
ᕿᓚᒥᐊᓗᒃ ᑎᑭᑉᐳᖅ. ᐄᕕ ᐃᓱᒪᕗᖅ 
ᐊᓕᐊᓇᐃᑦᑐᐊᓘᓂᖓᓂᒃ ᐱᖃᓐᓇᕆᔭᖏᓪᓗ 
ᐃᓕᓐᓂᐊᕐᕕᖕᒦᖦᖢᑎᒃ ᐃᓕᓐᓂᐊᕐᓇᐅᙱᑎᓪᓗᒍ. 
ᐄᕕ ᐃᑦᑐᐊᖅᐳᖅ ᐃᖃᐃᓕᓴᕐᕕᖕᒧᑦ. ᑕᑖᑦᑎᐊᖅᑐᖅ 
ᐃᓄᖕᓂᒃ!
	 ᐅᓪᓚᒃᓯᕗᖅ ᕿᓂᕆᐊᖅᖢᓂᒋᒃ ᓄᐊᒃᑯᒃ 
ᐲᓯᒃᑯᒃ. “ᓴᒡᓗᓐᓂᙱᑦᑐᑎᑦ! ᓄᓇᖅᑲᑎᒌᓕᒫᕌᓗᐃᑦ 
ᑕᕝᕙᓃᑦᑐᑦ. ᖃᐃᒋᑦᑎᒃ ᑕᑯᔭᖅᑐᕆᑦᑎᒃ!”
	 ᓄᐊᒃᑯᒃ ᐲᓯᒃᑯᒃ ᐄᕕᒥᒃ ᒪᓕᒃᑲᒥᒃ 
ᖁᙱᐊᖅᑕᐅᕝᕕᖕᒧᑦ ᐃᑦᑐᐊᖅᖢᑎᒡᓗ 
ᑕᐅᑐᒋᐊᖅᑐᖅᓯᒪᔪᓄᑦ. ᖁᙱᐊᖅᐳᑦ 

ᐃᓕᓴᐃᔨᑦ ᐊᖓᔪᖅᑳᖓᑦ ᑐᙵᓱᒃᑎᑦᑎᑎᓪᓗᒍ 
ᑕᐅᑐᒋᐊᖅᑐᖅᓯᒪᔪᓂᒃ ᐊᒻᒪ ᓯᕗᓪᓕᖅᐹᑦ ᓄᑕᖅᑲᑦ 
ᖁᙱᐊᖅᑕᐅᕝᕕᖕᒧᐊᖅᑲᖅᑎᓪᓗᒋᑦ.
	 ᐲᓯᒃᑯᒃ ᓄᐊᒃᑯᒃ ᖁᙱᐊᖅᐳᒃ ᐱᙳᐊᖅᑐᓂᒃ, 
ᑭᓯᐊᓂᓕ ᐄᕕ ᐊᔪᕈᓐᓃᖅᓴᒃᑲᓐᓂᓱᖓᕆᐊᖅᑐᖅᐳᖅ 
ᐅᖃᕆᐊᖃᕐᓂᐊᖅᑕᒥᓂᒃ. ᓇᓗᖅᑯᑎᙱᑎᒋᔪᒪᒐᒥ 
ᐅᖃᕆᐊᖃᖅᑕᒥᓂᒃ ᓇᓗᖅᑯᑎᙱᓐᓂᕐᒥᑎᑐᑦ 
ᒧᒥᕐᓂᐊᕐᓂᕐᒥᑐᑦ.
	 ᐊᓱᐃᓛᒃ ᐃᓕᓐᓂᐊᖃᑎᒌᑦ 
ᖁᙱᐊᖅᑕᐅᕝᕕᖕᒧᐊᕆᐊᖃᓕᖅᐳᑦ. ᐊᑐᖅᖢᑎᒃ 
ᑭᓇᐅᙳᐊᕐᓂᕐᒥᑐᑦ ᐊᓐᓄᕌᖅᓯᒪᓪᓗᑎᒃ. 
ᓄᐊ ᐊᖑᓇᓱᒃᑎᐅᙳᐊᖅᑐᖅ. ᐃᒡᒐᒃᓯᒪᕗᖅ 
ᑲᒥᒃᓯᒪᓪᓗᓂᓗ, ᐅᓈᓕᔭᖅᖢᓂᓗ. ᐄᕕᓗ, ᐲᓯᓗ, 
ᐃᓚᖏᓪᓗ ᐊᒪᕈᙳᐊᖑᔪᑦ ᒥᖅᑯᓕᖕᓂᒃ ᐊᑐᖅᐳᑦ 
ᖃᐅᔨᒪᔭᐅᓂᐊᕋᒥᒃ ᐊᒪᕈᙳᐊᖑᓂᖏᓐᓂᒃ.
	 ᐄᕕ ᓯᑯᙱᖅᐳᖅ ᑕᐅᑐᙳᐊᓕᖅᖢᓂᒋᑦ 
ᑎᑎᖅᑲᑦ ᐅᖃᕐᓂᐊᖅᑕᖏᑦ. ᑕᐅᑐᙳᐊᖅᖢᓂᒋᑦ 
ᐅᖃᐅᓯᑯᑖᑦ ᐅᖃᕆᐊᖃᖅᑕᖏᑦ, ᑕᐃᒪᓐᓇ 
ᐊᔪᕈᓐᓃᖅᓴᓚᐅᖅᑕᒥᑎᑐᑦ. “ᑕᐃᔅᓱᒪᓂᐊᓗᒃ, 
ᒪᕐᕉᖕᓂᒃ ᐊᖑᓇᓱᒃᑏᖕᓂᒃ ᐊᒪᖅᑯᑦ 
ᓄᓇᖓᓐᓄᐊᖅᑐᖃᓚᐅᖅᓯᒪᕗᖅ,” ᐅᖃᖅᐳᖅ 
ᓂᐱᖅᑯᖅᑐᓪᓗᓂ ᐊᒪᕈᙳᐊᖑᖃᑎᓂ 
ᐊᑕᐅᑦᑎᑰᖃᑎᒋᓪᓗᓂᒋᑦ.
	 ᖃᓄᐃᙱᑦᑐᖅ! ᐃᖅᑲᐅᒪᑦᑎᐊᖅᐸᖏᑦ ᓯᕗᓪᓖᑦ 
ᐅᖃᕆᐊᖃᖅᑕᓂ! ᐲᓯᐅᑉ ᑎᔅᓯᑦᑕᒡᕕᒋᕙᐅᒃ, ᑕᒪᕐᒥᒡᓗ 
ᖃᓕᖑᓛᙳᐊᖅᖢᑎᒃ ᓄᐊᒧᑦ ᐊᖑᓇᓱᒃᑎᙳᐊᕐᒧᑦ. 

ᐱᓪᓚᑦᑖᙳᐊᕐᓂᕆᔭᖓ ᑕᐃᑲᙵᓂᑦ 
ᑲᔪᓯᓂᖃᑦᑎᐊᖅᐳᖅ. ᐄᕕᐅᑉ ᐃᖅᑲᐅᒪᕙᐃᑦ 
ᑕᒪᕐᒥᑦᑎᐊᖅ ᐅᖃᕆᐊᖃᖅᑕᓂ.
	 ᐱᓪᓚᑦᑖᙳᐊᕇᕐᒪᑕ, ᐊᒪᕈᙳᐊᑦ ᒧᒥᓯᕗᑦ. 
ᐄᕕ ᑐᒃᑲᖅᐳᖅ ᑲᐃᕙᓪᓚᒃᐸᒃᖢᓂᓗ. ᐃᓵᒃᐸᒃᖢᓂᓗ. 
ᕿᒡᒋᖅᐸᒃᖢᓂ ᐹᕐᖑᓕᖅᐸᒃᖢᓂᓗ. ᐃᓕᓐᓂᐊᖃᑎᖏᑦ 
ᐃᓚᐅᓕᖅᐳᑦ.

	 ᐱᔭᕇᕐᒪᑕ, ᑕᐅᑐᒋᐊᖅᑐᖅᓯᒪᔪᒃ 
ᐸᑦᑕᒃᑐᖅᐳᑦ ᖁᕕᐊᓚᖦᖢᑎᒡᓗ ᐱᒃᑯᒋᔭᐅᓪᖢᑎᒃ 
ᓂᐱᖅᑯᖅᑐᑦᑎᐊᖅᖢᑎᒃ! ᐄᕕᐅᑉ ᑕᑯᕙᖏᒃ 
ᐊᓈᓇᓂᓗ ᐊᑖᑕᑦᓯᐊᓂᓗ ᐱᒃᑯᒍᓱᒃᑑᒃ. ᓄᓗᕋᖅᐳᒃ 
ᑐᖅᖢᓚᓪᓗᑎᒡᓗ ᐊᑎᖓᓂᒃ ᑕᐃᓯᓪᓗᑎᒃ. ᔫᓕᑦᑕᐅᖅ 
ᐸᑦᑕᒃᑐᖅᐳᖅ ᖁᙱᐊᖅᑕᐅᕝᕕᐅᑉ ᓴᓂᕌᓂ. 
ᐃᓕᓐᓂᐊᖃᑎᒌᓕᒫᑦ ᐅᑯᔪᐃᓐᓇᐅᕗᑦ.
	 ᖁᙱᐊᖅᑕᐅᕝᕕᖕᒥᑦ ᐊᓂᓕᖅᑎᓪᓗᒋᑦ, ᔫᓕᐅᑉ 
ᐅᑕᖅᑭᕙᖏᑦ ᐊᒡᒐᖏᑦ ᐸᑎᒃᑕᖃᑎᒋᔪᒪᓪᓗᓂᒋᑦ.
	 “ᐊᓕᐊᓇᐃᑦᑐᐊᓘᕋᑖᖅᑐᖅ!” ᐲᓯ ᐅᖃᖅᐳᖅ, 
ᐊᓂᖅᓵᖅᑐᒡᒐᖅᖢᓂ.
	 “ᐊᓕᐊᓇᐃᓐᓂᖅᐹᖅ ᖁᕕᐊᓱᒡᕕᖕᒥ 
ᐱᙳᐊᖃᑦᑕᖅᓯᒪᔭᓕᒫᑦᑎᓐᓂ!” ᓄᐊ 
ᐊᖏᖃᑎᖃᖅᐳᖅ.
	 ᐄᕕᑦᑕᐅᖅ ᑕᐃᒪᓐᓇ ᐃᓱᒪᒋᕗᖅ. 
ᐊᕐᕌᒎᓂᐊᖅᑐᒥᒃ ᐅᑕᖅᑭᔪᓐᓇᐃᓪᓕᑲᐅᑎᒋᕗᖅ!

